
sþ. 81. Tillaga til þingsályktunar [57. mál]
um frjálsan innflutning á heimilisdráttarvélum og bifreiðum til landbúnaðarþarfa.

Flm.: Ásgeir Bjarnason.

Alþingi ályktar að fela ríkisstjórninni að gefa nú þegar frjálsan innflutning á
heimilisdráttarvélum og landbúnaðar bifreiðum, enda verði jafnframt settar reglur,
sem komi í veg fyrir, að þau tæki, sem inn verða flutt, fari til annarra nota en land-
búnaðarstarfa á sveitabýlum.

Greinargerð.
Á þessu ári hafa viðskipti við önnur lönd verið gerð frjálsari en áður var, og

hefur það haft í för með sér mjög aukinn innflutning á ýmiss konar vörum.
Síðasta áratuginn hafa orðið allmiklar breytingar í landbúnaði hér á landi.

Fyrr á tímum og allt fram undir síðasta áratuginn þurfti yfirleitt mikið vinnuafl
við landbúnaðinn, því að tækni var lítil, enda um færra að velja fyrir vinnandi fólk
þá en nú er. Breytingar í atvinnuháttum hafa haft það í för með sér, að fólkið hefur
streymt frá landbúnaðinum til kaupstaðanna í von um að geta lifað þar við trygga
og góða atvinnu, þó að slíkt hafi oft brugðizt.

Það hefði mátt búast við því, að landbúnaðarframleiðsla og framfarir í sveitum
drægjust mikið saman, þegar vinnandi fólki sveitanna fækkaði, en reynslan er allt
önnur. Með aukinni tækni við landbúnaðarstörfin hefur sveitafólki - þrátt fyrir
fámennið - tekízt að halda framleiðslunni fyllilega í horfinu og stórum aukið og
bætt ræktun túna og búpenings, enda er nú erfitt að fá fólk til vinnu í sveit og ekki
nema á fárra færi að borga þann kostnað, sem því er samfara. Það er því ekki til
of mikils mælzt, að bændur eigi þess jafnan kost að fá þau tæki til framleiðslunnar,
sem reynzt hafa þeim bjargvættur á undanförnum árum, eins og heimilisdráttar-
vélarnar og jepparnir. Það er útilokað fyrir þorra bænda að auka og bæta ræktun
túna án þess að hafa greiðan aðgang að þessum tækjum.

Það er ekki aðeins bjargföst trú bændanna sjálfra, að landbúnaðurinn eigi sér
mikla framtíð, heldur er það líka að verða trú og skoðun margra forráðamanna
þjóðfélagsins og ýmissa annarra, sem því miður hafa ekki allir möguleika á að
gerast virkir þátttakendur í atvinnulífi sveitanna sakir fjárhagsörðugleika, þótt þeir
hafi löngun til þess.

Það virðist ekki vera nein goðgá, þótt farið sé fram á, að bændurnir fái þau
tæki til framleiðslunnar, sem ómissandi eru og þeir telja sig geta veitt sér, því að
vissulega er þeim gjaldeyri sízt betur varið, sem fer fyrir ýmsar aðrar vörur, er
litla þýðingu hafa fyrir framleiðsluna.

Í árslok 1949 voru jeppapantanir hjá Búnaðarfélagi íslands 2000 og dráttar-
vélapantanir 1000. Síðan hafa verið fluttar inn um 240 dráttarvélar og nálægt 120
landbúnaðarbílar, svo að æði mikið vantar á, að þörfinni sé fullnægt.

Landbúnaðarbílar (jeppar, landrover) munu vera nálægt 1800 á öllu landinu
og þar af um 460 skrásettir í Reykjavík. Dráttarvélar eru nálægt 1500, svo að það
lætur nærri, að fjórði hver bóndi hafi dráttarvél, en varla sjötti hver bóndi land-
búnaðarbíl. Það er því öllum augljóst, að hér er um að ræða mikla þörf á auknum
vélakostí, svo að aðstaða og möguleikar bændanna við framleiðsluna batni.

Breyttir búnaðarhættir krefjast nýrrar tækni. Unga fólkið, sem nú vex upp í
sveitum landsins, sættir sig ekki við gamlar og úreltar vinnuaðferðir. Það er heit-
asta ósk sveitafólksins, að enn þá megi synir þess og dætur ala aldur sinn í sveit-
unum, en eitt af því, sem stuðlar að því, að svo megi verða, eru nauðsynlegustu
tæki til landbúnaðarins, svo að æskumenn og konur uni hag sínum við að byggja
og nema landið, en flykkist ekki á mölina, þar sem nógir eru fyrir.

Eins og að er vikið í tillögunni, þarf að setja reglur, sem tryggja það, að hin
innfluttu tæki verði ekki seld, lánuð eða leigð til annarra nota en landbúnaðarstarfa
á sveitabýlum.


